
OILAVIY KORXONALARNING IQTISODIY 
TIZIMDAGI O‘RNI 

Shadiyeva Gulnora Mardiyevna 
iqtisod fanlari doktori, professor, 
Samarqand iqtisodiyot va servis instituti

Rustamova Zarina Rustamovna 
mustaqil izlanuvchi, 
“Ipak Yo‘li” turizm va madaniy meros xalqaro universiteti

Annotatsiya. Ushbu maqolada oilaviy korxonalarning zamonaviy iqtisodiy tizimdagi o‘rni va ular milliy iqtisodiyotning 
barqaror rivojlanishiga ko‘rsatadigan ta’siri tahlil qilinadi. Tadqiqotda oilaviy biznes kichik va o‘rta tadbirkorlik segmentining 
muhim tarkibiy qismi sifatida bandlikni oshirish, hududiy iqtisodiy faollikni kuchaytirish hamda bozor barqarorligini 
ta’minlashdagi ahamiyati ko‘rsatib beriladi1. 

Kalit soʻzlar: Oilaviy korxonalar; iqtisodiy barqarorlik; avlodlar almashinuvi; korporativ boshqaruv; oilaviy mulkchilik; 
bandlik; innovatsion rivojlanish; oilaviy tadbirkorlik modeli; barqaror iqtisodiy o‘sish; merosiy uzluksizlik; biznesning 
raqobatbardoshligi; iqtisodiy diversifikatsiya.

Abstract. This article analyzes the role of family businesses in the modern economic system and their impact on the 
sustainable development of the national economy. The study demonstrates the importance of family businesses, as a 
significant component of the small and medium-sized enterprise sector, in increasing employment, enhancing regional 
economic activity, and ensuring market stability.

Key words: Family enterprises; economic sustainability; generational succession; corporate governance; family ownership; 
employment; innovative development; family entrepreneurship model; sustainable economic growth; hereditary continuity; 
business competitiveness; economic diversification.

Аннотация. В данной статье анализируется роль семейных предприятий в современной экономической системе, 
а также их влияние на устойчивое развитие национальной экономики. В ходе исследования показано, что 
семейный бизнес, являясь важнейшей составной частью сектора малого и среднего предпринимательства, 
способствует повышению занятости, усилению региональной экономической активности и обеспечению рыночной 
стабильности.

Ключевые слова: Семейные предприятия; экономическая устойчивость; смена поколений; корпоративное 
управление; семейная собственность; занятость; инновационное развитие; модель семейного 
предпринимательства; устойчивый экономический рост; наследственная преемственность; конкурентоспособность 
бизнеса; экономическая диверсификация.

K I R I S H
So‘nggi yillarda oilaviy korxonalar milliy va global iqtisodiyotning muhim tarkibiy qismiga aylangan. Ular 

kichik va o‘rta tadbirkorlik sektorida yetakchi rol o‘ynash bilan birga, yangi ish o‘rinlarini yaratish, hududlar 
iqtisodiy salohiyatini oshirish, bozor infratuzilmasini mustahkamlash va raqobatbardoshlikni kuchaytirish orqali 
milliy iqtisodiy barqarorlikni ta’minlashga hissa qo‘shadi2. Shu bois, oilaviy korxonalar nafaqat iqtisodiy, balki 
ijtimoiy ahamiyatga ega bo‘lib, ularning faoliyati jamiyatning barqaror rivojlanishida muhim omil hisoblanadi3.

1	 Miller, D., & Le Breton-Miller, I. (2005). Managing for the Long Run: Lessons in Competitive Advantage from Great Family Businesses. 
Harvard Business School Press.

2	 Aldrich, H., & Cliff, J. (2003). The pervasive effects of family on entrepreneurship: Toward a family embeddedness perspective. 
Journal of Business Venturing.

3	 Miller, D., & Le Breton-Miller, I. (2005). Managing for the Long Run: Lessons in Competitive Advantage from Great Family Businesses. 
Harvard Business School Press.

Shuningdek,  Prezident SH.M. Mirziyoyev oilaviy korxonalar orqali aholining daromadlari va barqaror 
yashash manbalarini yaratish muhimligini quyidagicha ta’kidlaydi: “Agar biz mablag‘ yig‘sak, kerakli uskunani 
ta’minlasak, ulardan qanday unumli foydalanishni o‘rgatsak — odamlar o‘zini ta’minlaydi, hayotini tashkil qiladi, 
bolalar uchun kitob oladi, soliqlarni to‘laydi va byudjetga daromad soladi.” Bu fikr oilaviy korxonalar iqtisodiy 
barqarorlik, ijtimoiy ta’minot va mahalliy byudjet daromadlarini oshirishda muhim o‘rin tutishini ko‘rsatadi.

M A V Z U G A  O I D  A D A B I Y O T L A R  S H A R H I
Oilaviy korxonalar iqtisodiy tizimning barqaror segmenti sifatida jahon iqtisodiyotida katta ahamiyat kasb 

etadi. Tadqiqotlar shuni ko‘rsatadiki, oilaviy bizneslar kichik va o‘rta tadbirkorlik sektorining rivojlanishida, yangi 
ish o‘rinlarini yaratishda va hududiy iqtisodiy salohiyatni oshirishda muhim rol o‘ynaydi4. Shu bilan birga, ular 
korporativ boshqaruv, mulkchilikning merosiy uzluksizligi va avlodlararo boshqaruv almashuvi orqali uzoq 
muddatli barqarorlikni ta’minlaydi5. Oilaviy korxonalarning uzoq muddatli raqobatbardoshlikni saqlashdagi rolini 
tahlil qilib, ularning ichki qadriyatlar va ijtimoiy mas’uliyat orqali iqtisodiy samaradorlikni oshirish imkoniyatlarini 
ko‘rsatadi6. Olingan ilmiy manbalar tahlili shuni ko‘rsatadiki, oilaviy korxonalar iqtisodiy tizimda nafaqat daromad 
yaratuvchi, balki barqaror rivojlanish va iqtisodiy diversifikatsiya uchun muhim subyekt hisoblanadi. Shu sababli, 
ularning boshqaruv tamoyillari, avlodlar almashuvi jarayoni va iqtisodiy samaradorligini oshirish mexanizmlari 
o‘rganilishi tadqiqotning dolzarbligini oshiradi. 

T A D Q I Q O T  M E T O D O L O G I YA S I
Ushbu tadqiqotda oilaviy korxonalarning iqtisodiy tizimdagi o‘rni, ularning iqtisodiy barqarorlikka 

qo‘shayotgan hissasi, bandlik, innovatsion rivojlanish, hududiy iqtisodiy faollik hamda avlodlar almashinuvi 
jarayonidagi o‘ziga xosliklari kompleks o‘rganiladi. Tadqiqotda oilaviy korxonalarning iqtisodiy tizimdagi 
o‘rnini chuqur o‘rganish maqsadida tizimli yondashuv, iqtisodiy diagnostika, statistik tahlil, modellashtirish va 
sotsiologik kuzatuvlar, komparativ(taqqoslash) usullari qo‘llanildi.

T A H L I L  V A  N A T I J A L A R 
Tahlil natijalari shuni ko‘rsatdiki, oilaviy korxonalar O‘zbekiston iqtisodiy tizimida kichik va o‘rta tadbirkorlik 

segmentining markaziy bo‘g‘ini hisoblanadi. Statistik ma’lumotlarga ko‘ra oilaviy korxonalar respublika bo‘yicha 
YaIMning 20–25 foizini, bandlikning esa 35–40 foizini ta’minlaydi7.(1-jadval) 

1-jadval. Oila korxonalarining O‘zbekiston iqtisodiyotidagi ulushi8

Ko‘rsatkichlar Ulushi 
(%) Izoh

YAIMdagi ulushi 20–25% Oila korxonalari kichik va o‘rta biznes segmentining asosiy qismi bo‘lib, iqtisodiy 
faoliyatning barqarorligini ta’minlaydi.

Bandlikdagi ulushi 35–40% Mehnat bozorida eng yirik ish beruvchilardan biri, hududiy bandlikni ta’minlashda 
muhim rol o‘ynaydi.

1-jadvalda keltirilgan ma’lumotlar oila korxonalarining O‘zbekiston iqtisodiyotidagi o‘rni nihoyatda muhim 
ekanini ko‘rsatadi. Oilaviy tadbirkorlik kichik va o‘rta tadbirkorlik (KO‘T) sektorining asosiy drayveri sifatida 
shakllangan bo‘lib, u iqtisodiy faollikni oshirish, hududlar barqaror rivojlanishi va aholining turmush darajasini 
yaxshilashda bevosita rol o‘ynaydi. Ushbu sektorning iqtisodiyotga qo‘shayotgan hissasi ayniqsa YAIM va 
bandlikdagi ulushlarda yaqqol namoyon bo‘lmoqda.

Oila korxonalarining YAIMdagi 20–25 foizlik ulushi ularning makroiqtisodiy barqarorlikni ta’minlashdagi 
muhim o‘rnini tasdiqlaydi. Bu ulush, avvalo, oilaviy biznesning ishlab chiqarish va xizmatlar hajmidagi barqaror 
o‘sishga muntazam hissa qo‘shayotganidan dalolat beradi. Bunday korxonalar mahalliy resurslardan oqilona 
va samarali foydalanishi, qiymat zanjirida yuqori qo‘shilgan qiymat yaratish qobiliyatiga ega bo‘lgani sababli 
milliy iqtisodiyotning ichki barqarorligini mustahkamlaydi.

4	 Aldrich, H., & Cliff, J. (2003). The pervasive effects of family on entrepreneurship: Toward a family embeddedness perspective. 
Journal of Business Venturing.

5	 Gersick, K., Davis, J., Hampton, M., & Lansberg, I. (1997). Generation to Generation: Life Cycles of the Family Business. Harvard 
Business School Press.

6	 Miller va Le Breton-Miller (2005)
7	 O‘zbekiston Respublikasi Statistika qo‘mitasi, 2023
8	 O‘zbekiston Respublikasi Statistika qo‘mitasi, 2023

Shuningdek, oilaviy tadbirkorlik kichik biznesni rivojlantirish orqali iqtisodiy diversifikatsiyani kuchaytiradi. 
Ya’ni iqtisodiyotning turli tarmoqlari o‘rtasida risklar kamayadi, yangi bozor segmentlari shakllanadi va mahalliy 
ishlab chiqarish ekotizimi kengayadi. Oila korxonalarining YAIMdagi yuqori ulushi ularning faolligi an’anaviy 
yo‘nalishlar bilan cheklanmay, xizmat ko‘rsatish, savdo, turizm, qishloq xo‘jaligi va hunarmandchilik kabi 
tarmoqlarda ham izchil kengayayotganini anglatadi. Natijada, oilaviy tadbirkorlik nafaqat mikro darajadagi 
iqtisodiy faoliyatni jonlantiradi, balki milliy iqtisodiyotda tarkibiy o‘zgarishlarni rag‘batlantiruvchi strategik omilga 
aylanadi.

Oila korxonalari bandlik bozorining eng muhim segmentlaridan biri bo‘lib, 35–40 foizlik ulush bilan mehnat 
bozorining asosiy tayanch guruhiga aylangan. Bu holat bir necha omillar bilan izohlanadi.

Birinchidan, oila korxonalari kichik va moslashuvchan mehnat bozorini yaratadi. Ular yangi ish o‘rinlari 
yaratish orqali mahalliy aholi bandligini ta’minlaydi, ayollar va yoshlarning mehnat bozoriga kirish imkoniyatlarini 
kengaytiradi.

Ikkinchidan, oilaviy tadbirkorlik hududlar iqtisodiy faolligini oshiradi. Aksariyat oila korxonalari qishloq va 
chekka hududlarda faoliyat yuritadi, bu esa hududlararo iqtisodiy nomutanosiblikni kamaytirishga xizmat qiladi.

Uchinchidan, oilaviy korxonalar norasmiy mehnatni qisqartiradi. Ularning rasmiy sektorga kirishi qonuniy 
mehnat sharoitlarini yaxshilaydi, ijtimoiy himoya mexanizmlarini kengaytiradi va ijtimoiy-iqtisodiy xavfsizlikni 
ta’minlaydi.

Bu esa oilaviy tadbirkorlikning nafaqat iqtisodiy barqarorlik, balki ijtimoiy barqarorlikni ta’minlashdagi rolini 
tasdiqlaydi.

- Oilaviy korxonalar hududiy iqtisodiy faollikni oshirishda ham muhim rol o‘ynaydi. Hududlar kesimida o‘tkazilgan 
solishtirma tahlil natijalariga ko‘ra oilaviy korxonalar soni yuqori bo‘lgan hududlarda bandlik darajasi va o‘rtacha 
daromad darajasi ham sezilarli darajada yuqoriroq. Shu bilan birga, oilaviy korxonalar mahalliy resurslarni samarali 
ishlatib, bozor barqarorligini ta’minlashga hissa qo‘shadi. Prezident Shavkat Mirziyoyevning so‘zlariga ko‘ra: 
“Har bir oila biznes bilan shug‘ullanishi lozim” – bu tamoyil oilaviy korxonalarning iqtisodiyotdagi strategik 
ahamiyatini yuksaltiradi va davlat siyosatining asosiy yo‘nalishlaridan biri sifatida belgilanganini ko‘rsatadi.

-  Oilaviy korxonalar bandlik yaratishning samarali mexanizmi hisoblanadi. Anketalar va intervyular asosida 
olingan ma’lumotlarga ko‘ra, har bir oilaviy korxona o‘rtacha 5–10 ish o‘rnini ta’minlaydi. Bu esa bandlikning 
mahalliy darajada oshishiga, kambag‘allikni kamaytirishga va ijtimoiy barqarorlikni mustahkamlashga xizmat 
qiladi. Shuni ta’kidlash joizki, oilaviy korxonalarda ish o‘rinlari ko‘pincha uzoq muddatli bo‘lib, xodimlar bilan 
oila sifatida aloqalar rivojlangan. Bu esa ishchi motivatsiyasini oshiradi va mehnat unumdorligini yaxshilaydi.

- Oilaviy korxonalar uzoq muddatli barqarorlikni saqlash uchun avlodlar almashinuvi mexanizmlarini 
samarali qo‘llashlari lozim. Hind olimi P.Sharmaning9  tadqiqotlariga ko‘ra, generatsiyalar o‘rtasidagi boshqaruv 
almashinuvi oilaviy korxonalarning uzoq muddatli barqarorligiga bevosita ta’sir qiladi.

- O‘zbekiston oilaviy korxonalarida avlodlar almashinuvi jarayoni izchil shakllangan mexanizmlar asosida 
amalga oshadi. Avvalo, bu jarayon rejalashtirilgan merosiy uzluksizlik tamoyiliga tayanadi, ya’ni ota-onalar 
faoliyat yo‘nalishi, strategik maqsadlar va moliyaviy boshqaruv bilan bog‘liq asosiy vazifalarni bosqichma-
bosqich farzandlarga topshiradi. Shu bilan birga, almashinuvning muhim qismi sifatida kadrlarni tayyorlash va 
boshqaruv madaniyatini shakllantirish jarayoni amalga oshiriladi: yosh avlod korxonaning kundalik faoliyati, 
boshqaruv jarayoni, mijozlar bilan ishlash, innovatsion yondashuvlar va bozor talablari bo‘yicha amaliy bilim 
va ko‘nikmalarni egallaydi. Nihoyat, avlodlar o‘rtasidagi ijrochi va maslahat beruvchi rollar taqsimoti oilaviy 
korxonalarda qaror qabul qilish tizimini yanada mukammallashtiradi — katta avlod ko‘proq strategik maslahat 
beruvchi rolni bajararkan, yoshlar amaliy boshqaruv vazifalarini o‘z zimmasiga oladi. Shu tarzda avlodlar 
almashinuvi oilaviy biznesning barqarorligini, innovatsion salohiyatini va uzoq muddatli rivojlanishini ta’minlaydi. 

- Oilaviy korxonalar innovatsion yondashuvlarni joriy qilish orqali o‘z faoliyatini kengaytiradi va mahsulot 
hamda xizmatlar diversifikatsiyasini ta’minlaydi. Statistik tahlil natijalariga ko‘ra:

•	 Oilaviy korxonalar o‘rtacha 15–20% darajada innovatsion faoliyatga investitsiya qiladi.
•	 Mahsulot va xizmatlar portfeli diversifikatsiyasi orqali bozordagi risklar kamayadi va iqtisodiy barqarorlik 

oshadi.
Bu esa oilaviy tadbirkorlikni iqtisodiyotning barqaror o‘sishi va raqobatbardoshligini ta’minlovchi muhim 

mexanizm sifatida namoyon qiladi. O‘zbekiston Respublikasining normativ-huquqiy bazasi va prezident 
farmonlari oilaviy tadbirkorlikni rivojlantirishga qaratilgan. Sh.M. Mirziyoyevning  so‘zlariga ko‘ra: “Tadbirkorlarning 
muvaffaqiyati — xalqning muvaffaqiyati.” Yurtboshimiz oilaviy korxonalarni qo‘llab-quvvatlash orqali milliy 
iqtisodiyotning barqaror rivojlanishini ta’minlash strategiyasini ifodalaydi. Davlat tomonidan taqdim etilgan 
subsidiyalar, kredit liniyalari va soliq imtiyozlari oilaviy korxonalar faoliyatini sezilarli darajada rag‘batlantiradi.

9	 Sharma, P. (2004). An overview of the field of family business studies: Current status and directions for the future. Family Business 
Review

X U L O S A  V A  T A K L I F L A R
Tadqiqot natijalari oila korxonalarining mamlakat iqtisodiyotidagi o‘rnini chuqur tahlil qilish imkonini berdi 

va ushbu sektorning barqaror rivojlanish jarayonlarida tutgan strategik ahamiyatini tasdiqladi. Avvalo, oilaviy 
korxonalar iqtisodiy tizimda barqaror segment sifatida faoliyat yuritib, ishlab chiqarish va xizmat ko‘rsatish 
hajmlarining uzluksiz o‘sishiga sezilarli hissa qo‘shadi hamda milliy iqtisodiyotning mustahkam rivojlanishiga 
xizmat qiladi. Boshqaruvning oilaviy xususiyatlari, mulkchilikning merosiy uzluksizligi va avlodlar almashinuvi 
mexanizmlarining mavjudligi korxonaning uzoq muddatli barqarorligini ta’minlovchi asosiy tashkiliy omillar 
bo‘lib, ularning raqobatbardoshligini oshiradi.

Bundan tashqari, oilaviy korxonalar hududiy iqtisodiy faollikni kuchaytirish, yangi ish o‘rinlari yaratish va 
bozor raqobatbardoshligini mustahkamlash orqali mahalliy iqtisodiy tizimning dinamik rivojlanishiga xizmat qiladi. 
Bu korxonalar tomonidan amalga oshirilayotgan innovatsion faoliyat, diversifikatsiya strategiyalari hamda uzoq 
muddatli rejalashtirish jarayonlari ularning iqtisodiy samaradorligi va barqarorligini yanada mustahkamlaydi.

Shu bilan birga, tadqiqotdan olingan natijalar oilaviy korxonalar faoliyatini yanada takomillashtirish, 
ularning iqtisodiy tizimdagi rolini kuchaytirish hamda milliy iqtisodiyotda barqaror o‘sishni ta’minlash bo‘yicha 
ilmiy-amaliy tavsiyalar ishlab chiqish uchun mustahkam asos yaratadi. Mazkur tavsiyalar oilaviy tadbirkorlikning 
institutsional rivojlanishini qo‘llab-quvvatlash, boshqaruv madaniyatini modernizatsiya qilish, innovatsion 
salohiyatni kengaytirish va hududiy iqtisodiy faollikni oshirishga qaratilgan bo‘lishi lozim.

